
Tórbjørn Jacobsen
havnarmeistari,
Runavíkar havn

“Men so fingu teir tríggir 
Magnus Rasmussen, Arn­
finn Langgaard og Tórbjørn 
Jacobsen eisini endurgold­
ið tveir døgverðar. Teir ótu 
m.a. hummarar og lamba­
kotelettir á matstovuni 
MASH í Kastrup floghavn, 
tann rokningin var góðar 
1.400 krónur, og í Stavanger 
fóru teir tríggir eisini út at 
eta fínt á La Plaza fyri 3.700 
krónur.” Umframt tøl fyri 
gisting, flogferðir, básluttøku 
og móttøku var hetta brotið 
ein partur av tíðindunum í 
tveimum syftum seinrapart­
in sunnudagin. Søgan snúði 
seg um kommunalu luttøk­
una á oljustevnuni ONS2014 
í Stavanger í døgunum 25. – 

28. august.
Tað er skilagott av Út­

varpinum at kanna eftir, 
hvussu peningurin hjá 
skattaborgarunum verður 
brúktur, ongin ivi um tað, 
men tá skal serveringin av 
tølum og umstøðum helst 
vera eftirfarandi, og tað var 
hon ikki í øllum førum í tíð­
indasendingunum ígjár.

Runavíkar havn hevur 
hýst einastu oljuveitingar­
havnini øll árini síðani farið 
var undir at royndarbora 

eftir steinrunnum evnum í 
føroyskum øki og hevur nú 
í hálvanannan mánað hýst 
fyrsta boripallinum, sum er 
komin til Føroyar í umvæl­
ingarørindum. Tí liggur tað 
til høgrabeinið, at umboð fyri 
Runavíkar havn/kommunu 
vitja á oljustevnum sum hes­
ari. Tað hevði verið rættiliga 
bakvent, um vit valdu júst 
hetta slagið av stevnu frá, tá 
avleidda virksemi av boring­
unum hevur verið so týðandi 
í gerandisdegnum hesi árini, 

eisini sum inntøkugrundar­
lag hjá Runavíkar havn og 
økinum sum heild, orsakað 
av kringvirknaðinum sum 
slíkt virksemi altíð kastar 
frá sær.

Vit ætla okkum eisini 
framhaldandi at vera partur 
av oljuvirkseminum, sum fer 
at koma í ókomnum døgum, 
tí hava vit hesi árini verið 
partur av føroyska básinum 
og føroysku móttøkuni í 
Stavanger. Sum heild snúði 
søgan hjá Finni Koba og 

Útvarpinum seg annars 
um flogferðir, hýruvognar, 
marglætisgistingar o.s.fr. 

Tað kemur ikki mær við, 
hvussu onnur agera í slíkum 
førum, men eg skal bara stað­
festa at havnarmeistarin við 
Runavíkar havn, Tórbjørn 
Jacobsen, búði í einum kam­
ari við nátthúsi hesar dag­
arnar, har ongin reiddi upp, 
ikki so frægt at eitt nýtt 
handklæði var borið inn, 
tá man royndi at snolla seg 
upp til stevnumorgnarnar. 
Tað er praktiskt at búgva í 
miðbýnum í Stavanger hesar 
dagarnar. Ein shuttle-buss­
ur koyrir støðugt til og frá 
stevnuni allan dagin, og tað 
er ókeypis flutningur, ser­
liga í mun til ovurdýru hýru­
vognarnar í hesum dýra olju­
býi í Noregi, ið mega brúkast 
býrt tú í útriðjuni av býnum.

Og so aftur til byrjanina 
av hesi rætting. Sambært 
fíggjarleiðaranum hjá Runa­
víkar kommunu hevur havn­
armeistarin fingið 464 krón­
ur í dagpeningi hvønn sólar­
ringin hesar dagarnar í havn­
arinnar tænastu í Stavanger, 
tilsamans 2.320 krónur til 
daganna uppihald. Annars 
skrivar hann í telduposti, at 

onki krav um endurgjald fyri 
útreiðslur annars er komið 
frá Tórbirni Jacobsen, og tað 
kemur heldur ongin umbøn 
um hetta. Havnarmeistarin 
hevur ongan bita etið á 
MASH-matstovuni í Kastrup 
tíansheldur etið fínt á La 
Plaza í Stavanger, soleiðis 
sum Finnur Koba annars 
hevur billað øllum Føroya 
fólki inn, at hann gjørdi.

Forrestin er støðan ann­
ars hon, at skattaborgarin 
ikki betalir útreiðslurnar 
hjá Runavíkar havn, tað gera 
inntøkurnar frá góðu kund­
um okkara. Runavíkar havn 
er ein trivaligur nettoveitari 
av fíggjarfæi til vælferðar­
tænasturnar hjá Runavíkar 
kommunu. Tí kendist hend­
an kobanska pamparasøgan 
so heilt og aldeilis absurd.

ES: Havi heldur ikki havt 
stundir til at lurta eftir Út­
varpinum ídag, men skilji á 
lagnum at Koba hevur spolað 
alla kykmyndina aftur á null 
mær viðvíkjandi. Tí leggi eg 
ikki leiðina framvið hjá fjøl­
miðlakærunevndini á hesum 
sinni, soleiðis sum eg ætlaði 
ígjárkvøldið.

kjak

Kobansku pampararnir

Kristina Háfoss
Løgtingskvinna 
fyri Tjóðveldi

Sitandi høgrastjórn tykist tí­
verri at hava gloymt part av 
fólkinum. Nú alheims fíggjar­
kreppan er við at hæsa av, og 
vit samstundis eru ríkað við 
stórum mongdum av uppi­
sjóvarfiski og blómandi ali­
vinnu, má tíverri staðfestast, 
at stórur partur av fólkinum 
í Føroyum als ikki fær lut í 
hesi framgongd. Hetta vilja 
vit broyta. Vit í Tjóðveldi gera 
tí nú enn eina roynd at fáa 
Løgtingið at taka undir við, 
at lætta um hjá teimum, ið 
hava størstan tørv á hesum. 
Vit leggja tí eina røð av upp­
skotum fyri Løgtingið. Nøk­

ur av hesum verða løgd fram 
saman við hinum flokkunum 
í andstøðuni.

Barnafamiljur størri 
barnafrádrátt
Vit vilja tryggja barnafamilj­
um bestu umstøður í Føroy­
um. Vit vita, at júst tey ár­
ini, tá børn eru partar av 
familjuni, eru samstundis 
tey árini, tá familjan hevur 
fíggjarligu mest trongu kor­
ini. Fyri at lætta um fíggj­
arliga, leggja fyri vit Løg­
tingið uppskot um, at hækka 
barnafrádráttin í landsskat­
tinum úr 6.500 kr. árliga upp 
í 8.000 kr. árliga fyri hvørt 
barnið.

Stakir uppihaldarar 
størri barnaískoyti
Vit vilja, at stakir uppihald­
arar fáa virðiligar fíggjar­
ligar umstøður. Tað er dýrt 
at búgva í Føroyum. Sjálvt 
tá tvey eru til at rinda fyri 
húsarhaldið. Hjá støk­
um uppihaldarum gerst 
støðan enn truplari. Tað er 
tí neyðugt við fleiri átøkum 
fyri at betra um umstøður­

nar hjá hesum. Hetta kann 
eitt nú gerast við at hækka 
barnaískoytið. Vit leggja tí 
fyri Løgtingið uppskot um, 
at hækka barnaískoytið til 
stakar uppihaldarar úr 544 kr. 
um mánaðin upp í 833 kr. um 
mánaðin fyri hvørt barnið. 

Kommunurnar fáa fígging 
til at lækka skattin
Vit vilja lata kommununum 
fígging, so hesar kunnu velja 
at lækka skattin – serliga fyri 
lág- og miðallønt. Í dag fær 
landið 100% av teimum inn­
tøkum, ið alivinnan rindar í 
tilfeingisgjaldi. Hetta hendir 
hóast tað fyrst og fremst 
eru kommunurnar, ið skapa 
neyðugu karmarnar fyri ali­
vinnuna kring landið. Vit 
fara tí, at leggja fyri Løgting­
ið uppskot um, at kommun­
urnar fáa 50% av teimum 
inntøkum, ið alivinnan rind­
ar í tilfeingisgjaldi til landið 
í dag. Hesar inntøkur kunnu 
kommunurnar, eitt nú nýta 
til, at hækka kommunala 
botnfrádráttin fyri soleiðis 
at lætta um serliga hjá lág- og 
miðalløntum. 

Lækka livikostnað 
Vit vilja, at kostnaðarstøðið 
í Føroyum skal lækka, so øll 
hava ráð og møguleika til, 
at skapa eina góða tilveru í 
Føroyum. Í dag eru eitt nú 
gerandis matvørur og bú­
staður dýr. Hetta er eitt nú tí 
vit hava høg avgjøld á øllum 
vørum, og eisini eru tey, ið 
leiga bústað verri fyri enn 
tey, ið eiga. Tí í dag fáa tey, ið 
eiga bústað rentustuðul frá 
landinum. Leigar tú bústað, 
fært tú ongan stuðul. Hetta 
eru millum viðurskiftini, ið 
vit eiga at viðgera nærri fyri 
at taka ítøkilig stig at lækka 
livikostnaðin.  

Hækka pensjón til tey, ið 
bert hava fólkapensjón 
og Samhaldsfasta
Vit vilja tryggja øllum okkara 
eldru eina góða fólkapen­
sjón. Um 4.500 føroyingar 
hava í dag bert fólkapensjón 
og samhaldsfasta at liva 
av. Hetta gevur sera trong 
fíggjarlig kor. Hetta vilja 
vit broyta. Vit leggja tí fyri 
Løgtingið lógaruppskot um, 
at hækka fólkapensjónina, 

til teir pensjónistar, ið bert 
hava fólkapensjón og Sam­
haldsfasta at liva av. 

Pensjónsskatturin 
lækkast
Vit vilja at pensjónsskatturin 
lækkar, so hesin ongantíð 
gerst hægri enn vanligi løn­
arskatturin, og so at rindað 
verður eftir førimuni. Sam­
gongan framdi eina søgu­
liga stóra pensjónsskatta­
hækking tá farið varð frá 
at skatta vanliga pensjón 
(lívrentu- og ratupensjón) 
progressivt við botnfrádrátti 
(sum løn), til eina flatskatta­
skipan við 40% flatskatti frá 
fyrstu krónu. Tá umræður 
kapitalpensjón varð farið 
frá 35% upp í 40% í pensjóns­
skatti. Hetta hevur serliga 
rakt tey við lágum pensjón­
um hart. Útrokningar vísa, 
at fyri ein persón við miðal 
arbeiðarainntøku hækkaði 
samgongan pensjónsskattin 
(umroknað til flatskatt frá 
fyrstu krónu) úr um 27% upp 
í 40%. Hetta vilja vit broyta. 

Vit hava tí lagt fyri Løg­
tingið uppskot um, at lækka 

og umskipa pensjónsskatt- 
in. 

Javnari býti tryggjar 
størri virðisskapan
Vit eru millum heimsins 
ríkastu lond. Málið er, at 
fáa sum mest vælferð fyri 
tey ovurstóru virðir, ið vit 
hava í landinum. Ein av 
mest týðandi liðunum í, at 
fáa sum mest virðisskapan 
og vælferð fyri tey virðir, ið 
vit hava í samfelagnum er, 
at tryggja eitt javnt býti av 
landsins virðum. 

Her hevur samgongan 
valt at ganga beint øvugt. Tí 
samgongan hevur framt ein 
politikk, ið hevur gjørt, at al­
samt færri, eiga alsamt størri 
part av landsins virðum. 
Hetta vilja vit í Tjóðveldi 
broyta. 

Tí leggja vit uppskot fyri 
á Løgtingi, ið vilja minka um 
ójavnan, og tryggja, at tey 
virðir, ið vit øll eiga, í nógv 
størri mun koma øllum til 
góðar. Hetta vil verða til fyri­
muns fyri Føroyar og øll okk­
um, ið her búgva og liva.  

Øll skulu hava lut 
í okkara felags virðum


